
Dashavatara Stotram 14

దశావతారస్తోత్రమ్  ౧౪

ఋషయః ఊచుః- ।
గురవో బ్రువతే  గుహ్యమపి శిష్యజనాయ హి ॥ ౫౨॥
సూత ఉవాచ-
స్తోత్రం  తదుపదేక్ష్యామి శ‍ృణుతావహితాత్మనా ।
సార్వకామికమేతత్తు పఠతాం శ‍ృణ్వతామపి ॥ ౫౩॥
హయగ్రీవం  నిహత్యాశు వేదాన్ సంరక్షితుం పురా ।
ధృతమత్స్యస్వరూపాయ శ్రీకృష్ణాయ   నమో నమః ॥ ౫౪॥
తదా క్షీరోదధౌ మగ్నముద్ధర్తుం  మన్దరాచలం  ।
గృహీతకూర్మరూపాయ శ్రీకృష్ణాయ   నమో నమః ॥ ౫౫॥
హిరణ్యాక్షహతాం భూమిముద్ధర్తుం  ప్రళయార్ణవాత్   । ।
ధృతపోత్రిస్వరూపాయ  శ్రీకృష్ణాయ   నమో నమః ॥ ౫౬॥
హిరణ్యకశిపుం హత్వా జగతీమవితుం పురా ।
నృసింహగాత్రస్వీకర్త్రే  శ్రీకృష్ణాయ   నమో నమః ॥ ౫౭॥
బలేర్దివం  సమాదాయ దేవేభ్యోర్ప్పయితుం పురా ।
ధృతవామనరూపాయ శ్రీకృష్ణాయ   నమో నమః ॥ ౫౮॥
నిహత్య దుష్టరాజన్యాన్  ధర్మం సంరక్షితుం పురా ।
గృహీతరామరూపాయ శ్రీకృష్ణాయ   నమో నమః ॥ ౫౯॥
రావణాద్యసతో హత్వా త్రిలోకీం  రక్షితుం పురా ।
ధృతరామస్వరూపాయ శ్రీకృష్ణాయ   నమో నమః ॥ ౬౦॥
ధేనుకాదీన్ నిహత్యాశు సతః సంరక్షితుం పురా ।
ధృతరామస్వరూపాయ శ్రీకృష్ణాయ   నమో నమః ॥ ౬౧॥
భూభారముపసంహర్తుం వసుదేవస్య వేశ్మని ।
గృహీతాత్భుతరూపాయ శ్రీకృష్ణాయ   నమో నమః ॥ ౬౨॥

కలేరన్తే ఖలాన్ హత్వా సత్యం స్థాపయితుం  సదా ।
కల్కిరూపముపాదాత్రే శ్రీకృష్ణాయ   నమో నమః ॥ ౬౩॥
అథ ప్రీతైర్మునిశ్రేష్ఠైః     పూజితో రౌమహర్షణిః  ।
పునః సత్సఙ్గలాభాయ  తీర్థాతీర్థం   చచార హ ॥ ౬౪॥
ఇత్యాఙ్గిరసే  శ్రీమన్నారాయణీయమాహాత్మ్యే  ద్వితీయోఽధ్యాయే

దశావతారస్తోత్రం  సమ్పూర్ణమ్  ।

